
Inatsisartut suleriaasianni § 36, immikkoortoq 1 naapertorlugu matumuuna imaattumik 

Naalakkersuisunut apeqquteqarpugut: 

Apeqqut: Qatserisartut biiliisa toqqaannartumik qatserutaanngitsut akileraarutaat 

piissallugit Naalakkersuisut pilersaaruteqarpat?

(Inatsisartuni ilaasortat Finn Karlsen, Siverth K. Heilmann, Knud Kristiansen, ATASSUT)

Tunngavilersuut:

Inatsisartut inatsisaat nr. 7, 11. november 2004-meersoq naapertorlugu qamutit motorillit 

akileraarutaannit qamutit motorillit qatserutit annaassiniutillu akileraartussaatitaajunnaarput, 

tamannalu pissusissamisoorpoq.

Taamaattorli inatsisip allanngortinneqarnerani qatserisartut biiliisa toqqaannartumik qatserutitut 

atorneqanngitsut akileraartussaatitaaneri atatiinnarneqarput, matumani pingaartumik pineqarlutik 

qatserisartut ittuisa taakkulu tullersortaasa biilii.

Qatserisartut ittui immikkut biileqartinneqarput toqqaannartumik qatserutaanngikkaluartunik 

taamaattorli ikuallattoqartillugu annaassiniartoqassatillugulu qisuariarasuarnissamut 

atugassaminnik, taakkulu akileraartussaatitaanerat biilinik pineqartunik atuisut aningaasatigut 

artukkiutaapput naak massa sulinermut atorneqaraluarlutik aammalu piumassutsiminnik 

qatserisartut akissarsiaat annikitsuinnaagaluartut.

ATASSUT-mit pissusissamisoorsoraarput qatserisartut biiliisa toqqaannartumik qatserutaanngitsut 

qamutit motorillit qatserutit assigalugit akileraarusersorneqartariaqanngitsut, tassami qanoq 

ilisukkulluunniit ikuallattoqarneranik kalerrisaarisoqartarpoq sukkanerpaamik 

qisuariarfigineqartariaqartunik.

Taamatut tunngavilersuuteqarluta ATASSUT-mit akissutissarserusupparput qatserisartut biiliisa 

toqqaannartumik qatserutaanngitsut akileraarutaat piissallugit Naalakkersuisut 

pilersaaruteqarnersut.

